
DIKELUARKAN OLEH:

JABATAN HAL EHWAL AGAMA
TERENGGANU

Peringatan:
Adalah diingatkan bahawa sebarang penambahan dan

i pemindaan terhadap isi kandungan teks khutbah yang telah |
' disediakan oleh Jabatan Hal Ehwal Agama Terengganu adalah :
DILARANG.

1
| Khatib yang bertugas hendaklah menyemak kembali rukun, ayat E
al-Quran dan helaian muka surat yang diterima.
PASTIKAN TEKS DIBACA TERLEBIH DAHULU SEBELUM

MENYAMPAIKAN KHUTBAH.




KHUTBAH PERTAMA

Saya menyeru diri saya dan sekalian jemaah agar meningkatkan

n\

ketakwaan kita kepada Allah SWT dan melaksanakan syariat Allah dengan
sebaik mungkin. Marilah kita memberi perhatian kepada khutbah Jumaat
pada hari ini yang bertajuk:

NEGERI BERSYARIAT, MEMBAWA KEBERKATAN

Sidang Jumaat yang dimuliakan Allah,

Syariat Islam adalah sistem peraturan yang ditetapkan oleh Allah SWT
untuk mengatur kehidupan manusia. la meliputi semua aspek kehidupan,
termasuk ibadah, muamalat, munakahat, dan jinayat. Syariat Islam bukan
hanya bersangkutan hukum hakam, tetapi ia adalah panduan hidup yang
membawa keadilan, keamanan, dan kebahagiaan. Firman Allah SWT
dalam Surah Al-Ma'idah, ayat 48:



Maksudnya: "Dan hendaklah kamu berhukum di antara mereka dengan
apa yang Allah turunkan dan janganlah kamu mengikuti hawa nafsu
mereka, dan berhati-hatilah kamu terhadap mereka supaya mereka tidak
memalingkan kamu dari sebahagian apa yang telah Allah turunkan

kepadamu.”

Dalam sebuah hadith yang diriwayatkan oleh Ibn Majah, Rasulullah SAW
bersabda yang bermaksud:

"Tidak zahir dan tersebar maksiat zina dalam sesuatu kaum, kecuali akan
tersebar taun dan penyakit berjangkit yang tidak pernah berlaku pada umat
terdahulu. Dan tiadalah sesuatu kaum menghalang daripada membayar
zakat, kecuali mereka akan dihalang titisan air hujan dari langit. Kalaulah

tidak kerana haiwan-haiwan, pastinya mereka tidak akan menerima hujan."

Hadirin yang dirahmati Allah,

Salah satu prinsip utama dalam syariat Islam ialah pelaksanaan amar
makruf dan nahi mungkar iaitu menyuruh kepada kebaikan dan mencegah
kemungkaran. Tugas ini bukan hanya terletak di bahu para pemimpin atau
ulama sahaja, tetapi ia adalah tanggungjawab setiap individu dalam
masyarakat mengikut kemampuan masing-masing.

Rasulullah SAW bersabda dalam sebuah hadith yang diriwayatkan oleh

Imam Muslim:

Maksudnya: "Barangsiapa yang menunjukkan kepada kebaikan, maka dia

akan mendapat pahala seperti pahala orang yang melakukannya."



Imam Muslim juga meriwayatkan dalam sahihnya bahawa Rasulullah SAW

bersabda:

Maksudnya: Barangsiapa di antara kamu yang melihat kemungkaran,

hendaklah dia mengubahnya dengan tangannya. Apabila dia tidak mampu,

maka dengan lisannya. Dan jika dia tidak mampu, maka dengan hatinya.

Sesungguhnya itu adalah selemah-lemah iman.

Hadith-hadith ini menekankan betapa pentingnya peranan setiap individu
dalam menyebarkan kebaikan dan mencegah kemungkaran. Apabila kita
bersama-sama melaksanakan amar makruf dan nahi mungkar, kita akan
mencipta sebuah masyarakat yang penuh dengan nilai-nilai murni dan
keberkatan. Firman Allah SWT dalam Surah Ali Imran, ayat 104:

Maksudnya: Dan hendaklah ada di antara kamu segolongan umat yang
menyeru kepada kebaikan, menyuruh kepada yang makruf dan mencegah

dari yang mungkar; merekalah orang-orang yang beruntung.

Hadirin yang dirahmati Allah,
Keberanian melanggar syariat Allah dan hiburan yang melampau boleh
mengundang kemurkaan Allah SWT. Terdapat contoh yang jelas dalam Al-

Quran tentang kaum-kaum vyang diturunkan bala akibat melanggar

perintah-Nya. Kaum Nabi Nuh, Kaum ‘Aad, Thamud dan Kaum Lut adalah
antara kaum yang ingkar kepada ajaran yang disampaikan oleh nabi

mereka dan mencabar Allah SWT.

Kaum muslimin sekalian,

Apabila syariat Islam dilaksanakan dengan ikhlas dan penuh ketaatan, ia
akan membawa keberkatan dan kerahmatan kepada negeri dan
penduduknya. Syariat yang dilaksanakan dengan adil akan membentuk
masyarakat yang harmoni, aman, dan sejahtera.

Justeru, marilah kita bersama-sama berusaha untuk melaksanakan syariat
Islam dalam kehidupan kita dan dalam negeri kita. Marilah kita menjadi
contoh kepada masyarakat lain tentang keindahan Islam yang sebenar
dengan mempraktikan akhlak mulia dan amar makruf, nahi munkar. Moga-
moga dengan melaksanakan syariat Islam, kita akan mendapat keberkatan
dan kerahmatan dari Allah SWT.

Maksudnya: Dan Sekiranya penduduk negeri itu, beriman serta bertakwa,
tentulah Kami bukakan kepada mereka keberkatan dari langit dan bumi.
Tetapi mereka mendustakan (Rasul Kami) lalu Kami timpakan mereka
dengan azab seksa disebabkan apa yang mereka telah usahakan.

( Surah al-A’raf: 96)

KHUTBAH KEDUA

Sidang Jumaat yang dikasihi.

Kehidupan di dunia ini perlu kepada interaksi antara satu sama lain. Tidak
ada orang yang mampu mengurus kehidupan tanpa penglibatan orang lain.
ltulah sunnatullah dalam kehidupan. Justeru, pereratkanlah hubungan
sesama manusia dengan saling menghormati, sayang menyayangi dan
bantu-membantu antara satu sama lain. Mudah-mudahan kesatuan umat

Islam akan lebih kukuh dan kesejahteraan akan dapat dikecapi bersama.

Begitu juga, marilah kita memperbanyakkan ucapan selawat dan salam

kepada Rasulullah SAW sebagaimana firman Allah dalam surah al-Ahzab

ayat 56:

Ya Allah,
Kami memohon hidayah dan petunjuk ke jalan kebenaran. Tetapkanlah

iman kami di dalam agama-Mu. Basahilah lidah kami dengan bacaan al-
Quran dan zikir kepada-Mu. Jadikanlah akhlak junjungan besar Nabi
Muhammad SAW sebagai ikutan kami. Pereratkanlah hubungan sesama
kami, saling bekerjasama dan bantu membantu dalam kebajikan dan

tagwa.

Ya Allah

Jadikanlah negeri ini negeri yang aman, maju lagi diberkati. Bukakanlah
pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada

segala malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqdis dan seluruh

saudara kami di sana.

